
საქმე N2/15580-26

330211926012757921

გ ა ნ ჩ ი ნ ე ბ ა
საქართველოს სახელით

განცხადებაზე ხარვეზის დადგენის

შესახებ

10 ივნისი, 2026 წელი თბილისი

თბილისის საქალაქო სასამართლოს

სამოქალაქო საქმეთა კოლეგია

მოსამართლე - ზაალ მარუაშვილი

განმცხადებელი (მოვალე) - შპს „სამეგრელოს ბაღები“

წარმომადგენელი - ნინო საბანაძე

მოთხოვნა - გადახდისუუნარობის შესახებ საქმის წარმოების დაწყება

სასამართლომ, ზეპირი მოსმენის გარეშე,

გ ა მ ო ა რ კ ვ ი ა:

2026 წლის 3 ივნისს, თბილისის საქალაქო სასამართლოს სამოქალაქო საქმეთა კოლეგიას

განცხადებით მომართა შპს „სამეგრელოს ბაღების“ წარმომადგენელმა, ნინო საბანაძემ შპს

„სამეგრელოს ბაღების“ მიმართ გაკოტრების რეჟიმის გახსნის შესახებ, იმ საფუძვლით, რომ

კომპანიას გააჩნია ვადამოსული ვალდებულებები, ჰყავს კრედიტორები და ვერ ფარავას

ვალდებულებებს.

სასამართლო გაეცნო განცხადებას, მასზე თანდართულ დოკუმენტებს და მიიჩნევს,

წარმოდგენილ განცხადებაზე შპს „სამეგრელოს ბაღებს“ უნდა დაუდგინდეს ხარვეზი,

შემდეგ გარემოებათა გამო:

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის მე-6 მუხლის პირველი პუნქტით, გადახდისუუნარობის საქმის

წარმოების დაწყების საფუძველია მოვალის გადახდისუუნარობა ან მოსალოდნელი

გადახდისუუნარობა. გადახდისუუნარობის საქმის წარმოება იწყება რეაბილიტაციის ან

გაკოტრების რეჟიმის გახსნის მოთხოვნით გადახდისუუნარობის შესახებ განცხადების

სასამართლოში შეტანით. ამავე კანონის 47-ე მუხლის პირველი პუნქტის თანახმად,

გადახდისუუნარობის შესახებ განცხადების მოვალის მიერ შეტანის შემთხვევაში,

სასამართლო, ამ განცხადების დასაშვებად ცნობის საკითხს წყვეტს მისი შეტანიდან - 7

(შვიდი) დღის ვადაში, ხოლო 48-ე მუხლის პირველი პუნქტის მიხედვით, თუ

გადახდისუუნარობის შესახებ განცხადება არ აკმაყოფილებს ამ კანონით დადგენილ

ფორმალურ მოთხოვნებს, სასამართლო გამოიტანს განჩინებას ხარვეზის არსებობის

თაობაზე და განმცხადებელს შესაბამისი ხარვეზის გამოსასწორებლად მისცემს 5 (ხუთი)

სამუშაო დღეს. თუ განმცხადებელი ამ ვადაში გამოასწორებს აღნიშნულ ხარვეზს და

სასამართლო დაადგენს მოვალის გადახდისუუნარობას ან მოსალოდნელ

გადახდისუუნარობას, სასამართლო გამოიტანს განჩინებას გადახდისუუნარობის შესახებ

განცხადების დასაშვებად ცნობისა და რეაბილიტაციის ან გაკოტრების რეჟიმის გახსნის

თაობაზე. წინააღმდეგ შემთხვევაში, სასამართლო გამოიტანს განჩინებას

გადახდისუუნარობის შესახებ განცხადების დასაშვებად ცნობაზე უარის თქმის თაობაზე.

ამავე კანონის 45-ე მუხლი არეგულირებს გაკოტრების რეჟიმის გახსნის მოთხოვნით

განცხადების წარდგენის წესს, რომლის მე-2 პუნქტით, გადახდისუუნარობის შესახებ

განცხადებას უნდა დაერთოს შემდეგი ინფორმაცია (რამდენადაც ეს ამ განცხადების

შეტანის მომენტისთვის ცნობილია განმცხადებლისთვის): ა) ინფორმაცია მოვალის

ფინანსური მდგომარეობის შესახებ, რომელიც მოიცავს მის აქტივებსა და

ვალდებულებებს, მათ შორის, სამომავლო და პირობით ვალდებულებებს; ბ) ინფორმაცია

უზრუნველყოფის ღონისძიებით დატვირთული მოვალის ქონებისა და

უზრუნველყოფილი კრედიტორების ვინაობის (სახელები, სახელწოდებები, მისამართები,

საიდენტიფიკაციო ნომრები) შესახებ; გ) ინფორმაცია მოვალის მიმართ სხვა

გადახდისუუნარობის საქმის წარმოების მიმდინარეობის შესახებ; დ) მოვალის შესახებ

ამონაწერი მეწარმეთა და არასამეწარმეო (არაკომერციული) იურიდიული პირების

რეესტრიდან; ე) ნებისმიერი ინფორმაცია, რომელიც, განმცხადებლის აზრით,

მნიშვნელოვანია გაკოტრების რეჟიმის გახსნის შესახებ გადაწყვეტილების მისაღებად.

ამავე მუხლის მე-3 პუნქტის მიხედვით კი, თუ გადახდისუუნარობის შესახებ განცხადება

სასამართლოში მოვალეს შეაქვს, მან, გარდა ამ მუხლის პირველი და მე-2 პუნქტებით

გათვალისწინებული ინფორმაციისა, აგრეთვე უნდა წარადგინოს: ა) თავისი

კრედიტორების სრული ჩამონათვალი (მიეთითება სახელები, სახელწოდებები, პირადი

ნომრები, საიდენტიფიკაციო მონაცემები) და არსებული ვალდებულებების შესახებ

ინფორმაცია; ბ) საგადასახადო ვალდებულებების აღწერილობა და ინფორმაცია მათი

ოდენობის, მათ შორის, დაუზუსტებელი ოდენობის, შესახებ; გ) ინფორმაცია საწარმოს

ბალანსის შესახებ, მიმდინარე შემოსავლების (მათ შორის, ყოველთვიური წმინდა

შემოსავლის სახეობისა და ოდენობის) და ხარჯების აღწერილობა; დ) ამ განცხადების

შეტანის მომენტისთვის საწარმოში დასაქმებულთა რაოდენობის შესახებ ინფორმაცია; ე)

გადახდისუუნარობის მასის სრული ჩამონათვალი. მიეთითება საბალანსო ღირებულებები,

მათ შორის, მოვალის საბანკო ანგარიშებისა და მათზე არსებული თანხების შესახებ

ინფორმაცია; ვ) თავისი დებიტორული მოთხოვნების შესახებ ინფორმაცია; ზ) 

ხელშეკრულებებისა და მიმდინარე რეგულარული ვალდებულებების შესახებ

ინფორმაცია; თ) მიმდინარე სასამართლო დავების შესახებ ინფორმაცია; ი) მოსალოდნელი

გადახდისუუნარობის შემთხვევაში - მისი პარტნიორების თანხმობა და გაკოტრების

რეჟიმის გახსნის თაობაზე მოთხოვნით გადახდისუუნარობის შესახებ განცხადების

შეტანის მომენტისთვის უდიდესი ოდენობის მოთხოვნის მქონე 3 კრედიტორისთვის

შეტყობინების გაგზავნის დამადასტურებელი დოკუმენტი; კ) მითითება იმის თაობაზე,

რომ მას სურს გაკოტრება/აღარ აქვს ბიზნესის მიმართ ინტერესი. ასევე, ამ მუხლის მე-8

პუნქტის მიხედვით, გადახდისუუნარობის შესახებ განცხადება და თანდართული

ინფორმაცია დადასტურებული უნდა იქნეს სიმართლესთან შესაბამისობის დეკლარაციით,

რომლის მიხედვითაც, განმცხადებლის მიერ წარდგენილი ინფორმაცია, რამდენადაც ეს

ცნობილია განმცხადებლისთვის, არის ზუსტი და ამომწურავი.

განსახილველ შემთხვევაში, განცხადებაში მითითებულია, რომ

შპს „სამეგრელოს ბაღების“ მიმართ მიმდინარეობს სამი სასამართლო დავა და

წარმოადგენილია გადაწყვეტილებები და სარჩელი. ასევე, განმცხადებელი უთითებს, რომ

მის მიმართ არ მიმდინარეობს სხვა გადახდისუუნარობის საქმის წარმოება, თუმცა

წარმოდგენილი არ არის სასამართლოს მიერ გაცემული შესაბამისი ცნობები მიმდინარე

დავებისა და გადახდისუუნარობის საქმის წარმოების შესახებ. განცხადებას ასევე არ

ერთვის სიმართლესთან შესაბამისობის დეკლარაცია.

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 48-ე მუხლის პირველი პუნქტით, თუ გადახდისუუნარობის

შესახებ განცხადება არ აკმაყოფილებს ამ კანონით დადგენილ ფორმალურ მოთხოვნებს,

სასამართლო გამოიტანს განჩინებას ხარვეზის არსებობის თაობაზე და განმცხადებელს

შესაბამისი ხარვეზის გამოსასწორებლად მისცემს 5 სამუშაო დღეს. თუ განმცხადებელი ამ

ვადაში გამოასწორებს აღნიშნულ ხარვეზს და სასამართლო დაადგენს მოვალის

გადახდისუუნარობას ან მოსალოდნელ გადახდისუუნარობას, სასამართლო გამოიტანს

განჩინებას გადახდისუუნარობის შესახებ განცხადების დასაშვებად ცნობისა და

რეაბილიტაციის ან გაკოტრების რეჟიმის გახსნის თაობაზე. წინააღმდეგ შემთხვევაში

სასამართლო გამოიტანს განჩინებას გადახდისუუნარობის შესახებ განცხადების

დასაშვებად ცნობაზე უარის თქმის თაობაზე.

გამომდინარე ზემოაღნიშნულიდან, სასამართლომ იხელმძღვანელა „რეაბილიტაციისა და

კრედიტორთა კოლექტიური დაკმაყოფილების შესახებ“ საქართველოს კანონის მე-9, მე-19,

45-ე, 48-ე მუხლებით, საქართველოს სამოქალაქო საპროცესო კოდექსის 284-ე-285-ე

მუხლებით და

დ ა ა დ გ ი ნ ა :

1. განცხადების ხარვეზის გამოსასწორებლად შპს „სამეგრელოს ბაღებს“ (ს.ნ.405070248)

განესაზღვროს 5 სამუშაო დღის ვადა.

2. მითითებულ ვადაში განმცხადებელმა სასამართლოს უნდა წარმოუდგინოს:

2.1. ინფორმაცია მოვალის მიმართ სხვა გადახდისუუნარობის საქმის წარმოების

მიმდინარეობის შესახებ;

2.2. ინფორმაცია მიმდინარე სასამართლო დავების შესახებ;

2.3. გადახდისუუნარობის შესახებ განცხადებისა და თანდართული ინფორმაციის

სიმართლესთან შესაბამისობის დეკლარაცია.

3. განცხადებელს განემარტოს, რომ სასამართლოს მიერ დადგენილ ვადაში ხარვეზის

შეუვსებლობის შემთხვევაში, სასამართლო გამოიტანს განჩინებას განცხადების

წარმოებაში მიღებაზე უარის თქმის თაობაზე.

4. განჩინება შეიძლება გასაჩივრდეს თბილისის საქალაქო სასამართლოს სამოქალაქო

საქმეთა კოლეგიაში კერძო საჩივრის შეტანის გზით, განჩინების საქმის წარმოების

ელექტრონულ სისტემაში (http://www.ecourt.ge/) გამოქვეყნებიდან 5 (ხუთი) დღის

განმავლობაში. ამ ვადის გაგრძელება არ დაიშვება.

მოსამართლე ზაალ მარუაშვილი

http://www.ecourt.ge/

